
MMENEPIS STIGMA, 
MMENGUKIR SEJARAH

Masyarakat kita pada hari ini masih lagi 
mempunyai stigma bahawa penglibatan 
dalam  e-sukan tidak mempunyai masa 

depan namun Khairul Azman Mohd Sharif 
atau lebih dikenali sebagai Pabz  membuktikan 
ia mampu memberikan pulangan lumayan di 
samping mampu menamatkan pengajian di menara 
gading.

Pabz merupakan seorang ikon yang terkenal di 
dalam arena e-sukan khususnya bagi permainan 
Mobile Legends: Bang Bang berjaya menamatkan 
pelajarannya di dalam bidang kejuruteraan awam 
pada istiadat Konvokesyen edisi ke-102 Universiti 
Teknologi MARA, UiTM.  

Beliau juga merupakan antara jurulatih yang 
mempunyai rekod cemerlang di persaingan 
kejohanan Mobile Legends Professional League 
(MPL) dengan pernah menjuarainya sebanyak dua 
kali Bersama pasukan Team Haq dan juga pasukan 
Homebois.

Ketika ditemu bual mengenai bagaimana beliau 
membahagikan masa beliau di antara kerjaya 
beliau sebagai jurulatih dan dunia pembelajaran 
beliau, Pabz menganggap ia  bukanlah satu 
perkara yang mudah namun beliau dapat 
membahagikan masa dengan baik.

“Tidak dinafikan penat, burn-out itu sememangnya 
akan ada sepanjang tempoh pembelajaran saya 
dan ketika saya memberi komitmen mengenai 
kerjaya saya, namun, saya menetapkan fokus yang 
sepenuhnya terhadap kelas dan semua tugasan 
yang diberikan oleh pensyarah, di samping saya 
sentiasa mengekalkan tahap komunikasi terbaik 
bersama pensyarah dan rakan sekelas saya 
sepanjang tempoh pembelajaran saya” katanya 
ketika ditemu bual.

Bagi Pabz, beliau bertegas dan amat 
menitikberatkan Pendidikan kepada anak-anak 
muda yang ingin berkecimpung di dalam bidang 
e-sukan.

“Pelajaran itu adalah satu perkara penting yang 
perlu dititikberatkan anak muda sekarang, apa 
pun jadi kita mestilah mengutamakan Pelajaran 
dan ilmu itu sendiri mendahului tidak kira apa 
jua minat kita dalam bidang-bidang berbeza 
contohnya bidang e-sukan” tambah Pabz.

Khairul Azman Mohd Sharif Khairul Azman Mohd Sharif 
/ Pabz/ Pabz

